
Varadarajastotram

વરદરાજસ્તોત્રમ્

(કાઞ્ચ્યામ્)
શ્રીમદ્વરદરાજેન્દ્રઃ શ્રીવત્સાઙ્કઃ શુભપ્રદઃ ।
તુણ્ડીરમણ્ડલોલ્લાસી તાપત્રયનિવારકઃ ॥ ૧॥
સત્યવ્રતક્ષેત્રવાસી સત્યવજ્જનપોષકઃ ।
સર્ગસ્થિત્યુપસંહારકારી સુગુણવારિધિઃ ॥ ૨॥
હરિર્હસ્તગિરીશાનો હૃતપ્રણતદુષ્કૃતઃ ।
તત્ત્વરૂપત્વષ્ટૃકૃતકાઞ્ચીપુરવરાશ્રિતઃ ॥ ૩॥
બ્રહ્મારબ્ધાશ્વમેધાખ્યમહામખસુપૂજિતઃ ।
વેદવેદ્યો વેગવતીવેગભીતાત્મભૂસ્તુતઃ ॥ ૪॥
વિશ્વસેતુર્વેગવતીસેતુર્વિશ્વાર્તિકોઽનઘઃ     ।
યથોક્તકારિનામાઢ્યો યજ્ઞભૃદ્યજ્ઞરક્ષકઃ ॥ ૫॥
બ્રહ્મકુણ્ડોત્પન્નદિવ્યપુણ્યકોટિવિમાનગઃ ।
વાણીપત્યર્પિતહયવપાસુરભિલાધરઃ   ॥ ૬॥
વરદાભયહસ્તાબ્જો વનમાલાવિરાજિતઃ ।
શઙ્ખચક્રલસત્પાણિશ્શરણાગતરક્ષકઃ ॥ ૭॥
ઇમં સ્તવં તુ પાપઘ્નં પુરુષાર્થપ્રદાયકમ્ ।
પઠતાં શ‍ૃણ્વતાં ભક્ત્યા સર્વસિદ્ધિર્ભવેદ્ધ્રુવમ્ ॥ ૮॥
ઇતિ શ્રીનારદપુરાણાન્તર્ગતં વરદરાજસ્તોત્રં સમ્પૂર્ણમ્ ।

